
«In Huonder è gugent l’agen patrun» 
Suenter trent’onns vegn la fatschenta d’installaziuns electricas a Lucerna en auters mauns

DA CLAUDIA CADRUVI / ANR 

■ Dumeni Huonder fa l’impressiun
d’esser in um cuntent. La fin da
quest onn va el en pensiun. Trenta
onns ha el manà sia fatschenta a Lu-
cerna. Gudagnà avess Huonder forsa
gist uschè bain – u schizunt meglier
– sco emploià. Ma el è stà pli gugent
ses agen patrun. Ses bab è stà il rodè
da Mustèr. Dumeni Huonder è electro-
installatur a Lucerna. La fin da quest
onn surdat el sia fatschenta ad in colla-
vuratur giuven. El va en pensiun.
Quai na constat en sasez betg dal tut.
Il patrun bratta be la rolla. Huonder
vegn numnadamain a lavurar sco um
pensiunà tar ses successur. Sco em-
ploià. Uschia èsi main brut da cu-
menzar la pensiun suenter tants onns
d’engaschi cumplain.

Fidaivel a la clamada
L’entira vita è Huonder stà fidaivel a
sia clamada. Da giuvenot è el ve-
gnì «giu dal Grischun» a Lucerna per
lavurar sco manual. Il 1954 ha el cu-
menzà l’emprendissadi tar la firma
Gubler.

Igl era gist il temp ch’ils mirs da fer-
mada vegnivan bajegiads. La firma
Gubler era spezialisada sin indrizs
electrics da segirtad per pendicularas.
Per construir ils mirs da fermada en las
Alps duvravi pendicularas. Suenter ses
emprendissadi ha Huonder gidà ad
endrizzar bleras pendicularas ed ha sin
quella moda emprendì d’enconuscher
la Svizra. En il Grischun è el p. ex. stà
a Sedrun, a Tavanasa, a Rueras, en Val
Nalps ed a Ferrera.

Fidaivel a Lucerna
Suenter è l’installatur vegnì engaschà
en il laboratori da la Landis & Gyr a
Zug. Là vegniva sviluppà quintaders
da current (Stromzähler). Huonder
aveva da prender dapart quintaders da
tut il mund e da guardar co quels sajan
construids. Gia suenter in onn è el
puspè turnà tar la firma veglia ed ha
fatg l’examen da maister il 1964. Quel
onn ha el era maridà Agnes Weingart-
ner.

L’onn sissura è el ì cun sia famiglia
a Genevra. El ha survegnì il post da
schefmontader en ina da las grondas
firmas d’installaziun da questa metro-
pola. Huonder ha visità ils curs per la
concessiun d’installaziuns da telefon a
Lausanne. Sis onns è la famiglia – che
dumbrava dentant quatter chaus – re-
stada en la Romandia. Il 1972 è ella
turnada enavos en la Svizra centrala.
Oz di Huonder da Lucerna: «Jau sun
adina stà fitg gugent en quest mar-
cau.» La glieud saja fitg «honzelia».

Lavurar gratuit
Avant 30 onns ha Huonder fundà
amez la citad sia fatschenta. Dus onns
suenter ha la crisa d’ieli cumenzà.
«Quai èn stads onns dirs», raquinta il
patrun. «Dad in di sin l’auter n’avevi

nagina lavur pli.» El n’era anc betg eta-
blì sco installatur a Lucerna. «Ed era
grondas firmas surpigliavan tuttenina
lavurs pitschnas. Ins stueva lavurar
gratuit.» Pli tard èsi vegnì meglier.
L’interpresa ha dà occupaziun a
tschintg persunas. Huonder ha adina
gì in emprendist. Vitiers vegn anc la
consorta. Sco tuttas dunnas da mast-
regnants ha ella fatg la contabilitad e
correspondenza.

La bilantscha che l’installatur fa
suenter trais decennis travaglia:
«Sch’ins cumpareglia e quintass tut las
uras, gudagnass in emploià bler
meglier.» Huonder fa questa constat-
taziun dentant senza s’enriclar. La fi-
nala aschunta el cun in surrir: «Ti ès
sez il patrun. E gliez è insatge ch’ils
Huonders han gugent.» 

Gist en
trais chors

I dat anc insatge auter ch’ils Huonders
han gugent. La musica. Tar Dumeni
Huonder è quai sa manifestà cun il
chant. 

El ha chantà en il Chor rumantsch
viril da Lucerna. Ventg onns è el stà en
il chor-baselgia. 

Medemamain ventg onns ha il te-
norist chantà en il «Chor der reisen-
den Kaufleute». I deva temps ch’el era
bunamain mintga saira ad emprovas e
blers sondas e dumengias betg a chasa.
Uschiglio na saja el dentant stà en na-
ginas uniuns.

Episodas
spagnol-rumantschas

E per finir raquinta Dumeni Huonder
anc da ses vegl camiun da fatschenta
ch’el ha gì blers onns. Sin lez avevi ina
inscripziun rumantscha. Numnada-
main: «Installaziuns electricas e da tele-
fon, reperaturas Domeni Huonder». Sin
via, sch’el aveva da spetgar avant las
amplas, èsi chapità pliras giadas ch’in
automobilist ha laschà giu la fanestra
ed ha dumandà: «È quai atgnamain
spagnol?» «Na, na. Rumantsch!»
Uschia ha Huonder fatg attent sin sia
fatschenta ed a moda curaschusa gist
anc a la «Quarta Lingua».Dumeni Huonder en ses lavuratori. FOTOS C. CADDRUVI

Origin:
Dumeni Huonder è naschì ils 4
d’avust 1937, creschì si a Mustèr
Domicil:
Reussbühl (LU)
Famiglia:
Bab da dus uffants creschids
Tratga preferida:
Preferescha spisas da sia dunna
Bavronda preferida:
Vin – ma cun mesira
Hobis:
Taidla Placido Domingo e Pavarot-
ti, fa viadis culturals, e legia min-
tga di «La Quotidiana»

Curt e bun

DA LEONTINA LERGIER-CAVIEZEL

Senza fauldas e rubaglias e cun
musclas giuvenilas vulein nus

contonscher silmeins ils otgonta.
Nus essan promts da suar, da pi-
tir e da pagar persuenter. (Che
nus savessen per sbagl forsa ve-
gnir sin 100 e dapli, che nus sa-
vessen vegnir malsauns e depen-
dents gia gitg avon otgonta, gliez
ei penibel e nus discurrin gnanc
surlunder.)

Nus dunnas vein nos trics e
rampins per sefittar gia da-

pi tschentaners. Trics e rampins
che vegnan migliurai e perfecziu-
nai sin fundament d’enconu-
schientschas che creschan e fan
prova. Etgs ed ielis, custeivels e
meins, che fan effect ni era buc,
colurs per cavels, egls, levzas ed
unglas, colurs recentas e discre-
tas, odurs en tuttas direcziuns,
pusseivlas e nunpusseivlas, resti
che zuppenta e resti che fa amo-
gna, calzers che fan parer nus pli
grondas e satelas e…  dietas da

tuttas uisas. Talas per pigiurar,
talas per survegnir dapli musclas,
talas per daventar pli «fittas» e da
quellas per sustener la sensuali-
tad ed auter pli. 

Cun tonta elecziun sesentin
nus ton sco obligadas. Ton-

pli dapi che nos umens surve-
gnan adina dapli queidas ed in-
teress da beinenqual da quels

products cosmetics ch’eran ton
sco reservai per nus tochen bu-
namein ils onns navonta dil
tschentaner gest vargau. Sch’els
secuntentavan tochen lu cun ina
curontina ni l’autra, ina tagliada
e stargliada tier la frisunza min-
tga quatertempras ed ils pli ga-
gliards (plitost quels dalla buorsa
grossa) cun ina massascha suen-
ter zacontas uras sport, lu tun-
scheva quei. L’emprova – ni eisi
stau la reclama? – ha leventau il
gust.

Ussa sefagein nus tuts bials,
fagein concurrenza, lein re-

star giuvens, lein esser «en fuor-
ma» el ver senn dil plaid. Novis-
simamein lagutin nus buca mo
pli bustabs digl entir alfabet en
fuorma da vitaminas. Nus spriz-
zein e lagutin jarvas, extracts e
chemia che duein regiuvinar
tgierp e spért. Sport ei buca sem-
plamein ina occupaziun el temps
liber, in passatemps, sport ei in
duer e tgi che tegn la dira vegn

schizun remuneraus dalla segira-
da da malsauns. 

Esurvegnin nus malgrad nos
strapazs in tgau blut, enqual

fauldetta sil frunt, in baditschun
dubel ni vess nossa beinstonza da
semanifestar cun ina panuglietta
entuorn veta, lu serendin nus da
bunaveglia en sala d’operaziun.
Schein implantar cavels, schiren-
tar las musclas en fatscha, «tschi-
tschar» naven il grass, tagliar na-
ven tscheu ed empunir leu…

Esche tutta stenta gida nuot,
vein nus aunc adina ina con-

solaziun. Nos specialists per ina
veta eterna empermettan da glei-
ti saver clonar il carstgaun. Co-
piar! Sbagls e fleivlezias vegnan
eliminai e qualitads vegnan con-
centradas. Las retschas dils bials
e perderts vegnan a crescher e za-
cu vegn il carstgaun ad esser per-
fetgs. (Sch’ei capeta buca sbagls
duront programmar, duront che
nus essan aunc humans.)

Promts da suar, pitir e da pagar

